
id est:
Impp. Theodosius et Valentinianus AA. Hormisdae pp. 

1 ¶ Sancimus, ut quaecumque Porphyrius insania sua compulsus 
sive alius quilibet contra religiosum Christianorum cultum conscripserit, 
apud quemcumque inventa fuerint, igni tradantur, omnia enim scripta, 
quae deum ad iracundiam provocant animasque offendunt, ne ad auditum 
quidem hominum venire volumus. 
2 ¶ Praeterea sancimus, ut qui impiam Nestorii fidem adfectant 
vel nefariam eius doctrinam sequuntur, si episcopi vel clerici 
sint sanctis ecclesiis eiciantur, sin laici; anathematizentur: 
data licentia orthodoxis, qui volunt et piam legislationem nostram 
sequuntur, absque metu et damno eos denuntiandi et accusandi. 
3 ¶ Cum autem ad pias aures nostras pervenerit a quibusdam conscriptas 
et editas esse doctrinas ambiguas neque accurate congruentes 
cum orthodoxa fide proposita a sancto concilio patrum sanctorum, 
qui Nicaeae et Ephesi convenerunt, et a Cyrillo piae memoriae, 
Alexandrinae magnae civitatis quondam episcopo, iubemus tales libros 



sive antea sive hoc tempore scriptos, imprimis Nestorii, comburi 
et perfecto exitio tradi, ut ne in cognitionem quidem cuiusquam veniant: 
his, qui tales scripturas aut libros habere et legere continuaverint, 
ultimum supplicium subituris, ceterum nulli licere praeter fidem, 
ut diximus, Nicaeae atque Ephesi expositam profiteri quicquam vel docere.


